
Shri Gajananasharanagati Stava

ಶ್ರೀಗಜಾನನಶರಣಾಗತಿಸ್ತವಃ

ಶ್ರೀಹರಿಹರಶರ್ಮಕೃತಃ
ಓಂ ವಿನಾಯಕಂ ನಾಯಕಮೇಕಮಸ್ಯ ಧಾತಾರಮಾದಿ ಜಗತೋಽಪ್ಯನಾದಿಂ .

ಸದಾಶಿವಸ್ಯಾಪಿ ಶಿವಂ ದಧಾನಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೧..

ಸತ್ಯಾದ್ವಯಾನಂದ-ಘನಸ್ವರೂಪಂ ವೇದಾಂತವಾಕ್ಯೈರಧಿಗಮ್ಯಮಾನಂ .

ವಾಣೀಶ ಗೌರೀಶ ರಮೇಶ ಪೂಜ್ಯಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೨..

ಯದ್ಬ್ರಹ್ಮ ಜಿಜ್ಞಾಸಿತಮಾಗಮಜ್ಞೈಃ ಅನೇಕಜನ್ಮಾರ್ಜಿತ ಪುಣ್ಯಪುಂಜೈಃ .
ವಿವೇಕವೈರಾಗ್ಯಶಮಾದಿಯುಕ್ತೈಃ ಗಜಾನನಂ ತಂ ಶರಣಂ ಪ್ರಪದ್ಯೇ ..೩..

ಯತೋ ಬಭೂವೇದಮಚಿಂತ್ಯರೂಪಂ ಮಾಯಾಮಯಂ ರಜ್ಜುಭುಜಂಗಕಲ್ಪಂ .

ಯತ್ರ ಸ್ಥಿತಂ ಚಾಪ್ಯಯಮೇತಿ ವಿಶ್ವಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೪..

ಅಕ್ಷಾದಿಜನ್ಯೈರನವಾಪ್ಯರೂಪಂ ಮಾನೈಶ್ಚ ಸರ್ವಾಂತರಸಂಸ್ಥಿತೇಶಂ .

ಶಾಸ್ತ್ರೈಕಯೋನಿಂ ಭವಸಿಂಧುಪೋತಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೫..

ವೇದಾಂತವಾಕ್ಯಾನ್ಯಖಿಲಾನಿ ದೇವೇ ಚಿನ್ಮಾತ್ರರೂಪೇಽನುಗತಾನಿ ಸಮ್ಯಕ್ .

ಅನ್ಯಾಶ್ರಯಾಭಾವತಯಾ ಚಯಸ್ಮಿನ್ ಗಜಾನನಂ ತಂ ಶರಣಂ ಪ್ರಪದ್ಯೇ ..೬..

ಯಂ ಬ್ರಹ್ಮಸೂತ್ರೈರಖಿಲೈಶ್ಚ ವೇದೈಃ ತಥಾಗಮೈಸ್ಸರ್ವಪುರಾಣವಾಕ್ಯೈಃ .
ಜಾನಂತ್ಯಗಸ್ತ್ಯಾದಿ ಮಹಾಮುನೀಂದ್ರಾಃ ಗಜಾನನಂ ತಂ ಶರಣಂ ಪ್ರಪದ್ಯೇ ..೭..

ಯಂ ಜ್ಯೇಷ್ಠರಾಜಂ ಗಣನಾಥನಾಥಂ ಬ್ರಹ್ಮಾದಿಭಿರ್ಬ್ರಹ್ಮತಯಾನುಭೂತಂ .

ಕವಿಂ ಕವೀನಾಮುಪಮಾನಹೀನಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೮..

ಉಮಾಪುರಾರಾತಿತನೂಜಭೂತಂ ಷಡಾನನಜ್ಯೇಷ್ಠಮಚಿಂತ್ಯಶಕ್ತಿಂ .

ಷಡೂರ್ಮಿಷಡ್ಭಾವಷಡೀತಿಶೂನ್ಯಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೯..

ಗಜಾಸುರಾತ್ಯರ್ದಿತದೇವಸಂಘಾನ್ ತ್ರಾತುಂ ತ್ರಿಲೋಕಾಂಚ ದಯಾಪಯೋಧಿಃ .
ದಧಾರ ಮಾಯಾ ಗಜರಾಜರೂಪಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೦..

ಧಾತ್ರಾದಯೋ ವಿಶ್ವಸೃಜೋ ಯಮೇವ ಸಮರ್ಚಯಿತ್ವಾ ಸಫಲಾ ಭವೇಯುಃ .
ಕೃತ್ಯೇಷು ನೋ ಚೇದ್ ವಿಫಲಾಶ್ಚ ಮೂಢಾಃ ಗಜಾನನಂ ತಂ ಶರಣಂ ಪ್ರಪದ್ಯೇ ..

೧೧..

ಗೋವಿಂದಮುಖ್ಯಾಸ್ತ್ರಿಪುರಂ ನ ಜೇತುಂ ಶಕ್ತಾ ಮಹೇಶಂ ಶರಣಂ ಪ್ರಪನ್ನಾಃ .
ಹರೋಽಪ್ಯಹಂಸ್ತಂ ಯದನುಗ್ರಹೇಣ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೨..

ತ್ರಿಲೋಕಮಾತಾ ತ್ರಿಪುರಾರಿಪತ್ನೀ ಮಹಾಗಣೇಶಂ ವಿಧಿವತ್ಪ್ರಪೂಜ್ಯ .
ಭಂಡಾಸುರಂ ದೈತ್ಯಪತಿಂ ಜಘಾನ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೩..

ವಕ್ರಾಣಿ ವಿಘ್ನಾನಿ ನಿಹಂತಿ ಸೇವಾಪರಸ್ಯ ತುಂಡೇನ ಹಿ ವಕ್ರತುಂಡಃ .
ವದಂತಿ ವಿಘ್ನೇಶ್ವರಮಾಗಮಜ್ಞಾಃ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೪..

ಪಾಶೇಷುಚಕ್ರೋತ್ಪಲಬೀಜಪೂರಗದಾರುಜಾವ್ರೀಹಿ ವಿಷಾಣ ಪದ್ಮೈಃ .
ಸವಲ್ಲಭಂ ರತ್ನಘಟೇನಯುಕ್ತಂ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೫..

ಜನ್ಮಾಂತರಾನೇಕ ಕೃತಾನಿಯನ್ಮೇ ಪಾಪಾನ್ಯಥಾಸ್ಮಿನ್ ಕರಣೈಸ್ತ್ರಿಭಿಶ್ಚ .
ತೇಷಾಂ ಪ್ರಶಾಂತ್ಯೈ ಭವಬಂಧಮುಕ್ತ್ಯೈ ಗಜಾನನಂ ತಂ ಶರಣಂ ಪ್ರಪದ್ಯೇ ..೧೬..

ತ್ವಮೇವ ಮಾತಾ ಜನಕೋ ಗುರುಶ್ಚ ಭ್ರಾತಾ ಸಖಾ ಬಂಧುಜನೋ ಮಹೇಶ .

ದಾಸಸ್ತವಾಹಂ ಭವದಂಶಕಂಚ ತ್ವಮೇವ ಚಾಹಂ ಪರಮಾರ್ಥ ದೃಷ್ಟ್ಯಾ ..೧೭..

ತ್ವಾಮೇಕದಂತಂ ಪ್ರವದಂತಿ ವೇದಾಃ ಅನೇಕದಂ ದೀನಜನಾನುರಕ್ತಂ .

ಯಾಚೇ ಭವಂತಂ ವರಮೇಕಮೇವ ಸದಾ ರತಿಂ ತ್ವಚ್ಚರಣಾರವಿಂದೇ ..೧೮..

ಧನಂ ಕಳತ್ರಂ ವಸುಧಾಧಿಪತ್ಯಂ ಕಲಾನಿಧಿತ್ವಂ ಕಮನೀಯಗಾತ್ರಂ .

ಯಾಚೇ ನ ಚಾಹಂ ಭಗವನ್ಮಮೈವ ಸ್ವಾಭಾವಿಕಸ್ವಾತ್ಮಸುಖಂ ಪ್ರಯಚ್ಛ ..೧೯..

ಪುರಾಣವೇದಾಗಮಸೂತ್ರವಾಕ್ಯೈಃ ಅನಾಪ್ತಮಾನಸ್ಯ ಮಹಾ ಮಹಿಮ್ನಃ .
ಮದ್ವಾಗ್ವಿಶುದ್ಧ್ಯೈ ಸ್ತವನಂ ಕೃತಂ ಯತ್ ತದ್ಕ್ಷಾಮಯೇ ತ್ವಾಂ ಜಗದೇಕನಾಥ ..

೨೦..

ಸ್ತವಂ ಗಜಾನನಸ್ಯೇದಂ ಕೃತಂ ಹರಿಹರೇಣಯತ್ .

ತುಷ್ಯತಾಂ ತೇನ ಸರ್ವಾತ್ಮಾ ಸಚ್ಚಿದ್ರೂಪೋ ವಿನಾಯಕಃ ..೨೧..

(ಬ್ರಹ್ಮಸೂತ್ರ-ಚತುಃಸೂತ್ರೀಮನುಸರತಿ)
ಇತಿ ಶ್ರೀಹರಿಹರಶರ್ಮಕೃತಃ ಶ್ರೀಗಜಾನನಶರಣಾಗತಿಸ್ತವಃ ಸಂಪೂರ್ಣಃ .

